
  

 

 

Análise FGE 

 

O Fondo  

Europeo de 

Competitividade 

(FEC), novidade do 

Marco Financeiro 

Plurianual  

(MFP) 2028-2034  

Bruxelas, 03 de marzo de 2026 
 
 
 

FONDO EUROPEO DE COMPETITIVIDADE 
Proposta da Comisión Europea 

 

 
 
1. INTRODUCIÓN 
 
O Fondo Europeo de Competitividade (FEC) constitúe unha das novidades do Marco 
Financeiro Plurianual (MFP) 2028-2034, proposto pola Comisión Europea o 16 de xullo de 
2025. Este fondo responde ó diagnóstico recollido no informe Draghi sobre a necesidade de 
mobilizar investimento masivo en sectores estratéxicos e impulsar a innovación para 
reforzar a posición competitiva da UE a nivel global. 
 
A proposta, formulada como Regulamento do Parlamento Europeo e do Consello 
(procedemento lexislativo ordinario), inclúe actividades de 14 programas preexistentes1 nun 
único instrumento de xestión directa -ou indirecta a través de socios de implementación - coa 
intención declarada de simplificar as normas aplicables e ofrecer un percorrido de 
investimento integrado dende a investigación ata a comercialización.  
 
O FEC forma parte da rúbrica 2 do MFP, cunha dotación total de 589 600 millóns de euros, 
xa que engloba tamén outros programas destinados a impulsar a competitividade: Horizonte 
Europa (como programa autónomo), o Mecanismo Conectar Europa (enerxía, transporte e 
mobilidade militar), o Mecanismo de Protección Civil, Erasmus+ e AgoraEU (novo programa 
de apoio á cultura, medios de comunicación e sociedade civil). 

 
1 O alcance xurídico da integración varía segundo o programa. O FEC derroga integramente os regulamentos de 

UEproSaúde (2021/522), o Programa Europa Dixital (2021/694), o Fondo Europeo de Defensa (2021/697) e LIFE 
(2021/783), cuxas actividades se absorben no fondo.  
 
Modifica os regulamentos do Programa Europeo de Espazo (2021/696), o Programa de Conectividade Segura da 
UE para o período 2023-2027 (2023/588) e o Programa da Industria Europea de Defensa (EDIP) para articular a 
relación co FEC. Outros programas teñen un tratamento diferenciado: Horizonte Europa mantense como 
programa autónomo cun regulamento propio para 2028-2034, pero financeiramente conectado ó FEC a través 
do seu Piar 2; InvestEU non se derroga senón que integra a súa lóxica no “instrumento InvestEU" do FEC. O Fondo 
de Innovación, que opera baixo a Directiva ETS, intégrase a través da gobernanza do FEC no marco do Banco de 
Descarbonización Industrial. O Mecanismo Conectar Europa e o Programa do Mercado Único continúan como 
programas separados no novo MFP, pero os seus compoñentes relevantes (dixital e pemes, respectivamente) 
integran as súas actividades no FEC. Os instrumentos temporais de Apoio á produción de municións(ASAP) e 
Reforzo da industria europea de defensa mediante as adquisicións en común (EDIRPA) expiran naturalmente e as 
súas actividades pasan á ventá 4 do FEC. 
 

https://twitter.com/FGaliciaEuropa

http://www.fundaciongaliciaeuropa.eu/


  
 

 FUNDACIÓN GALICIA EUROPA  
                                                                                 
Rue de la Loi, 38 2° - 1040 Bruxelles                 @FGaliciaEuropa   
T. +32 2 7355440                                                       in.com/fundación-galicia-europa 
bruselas@fundaciongaliciaeuropa.eu                   fundaciongaliciaeuropa.eu 
 

2 

O FEC non xorde de forma illada, senón que se enmarca nun contexto máis amplo de reflexión 
estratéxica sobre o futuro da competitividade europea. Nesta liña, cabe destacar o informe 
Letta, que subliñou a importancia de aproveitar o mercado único como panca de 
competitividade global; o informe Draghi, que presentou unha visión para reactivar o 
crecemento sostible a través do investimento en tecnoloxías estratéxicas; a Comunicación da 
Comisión sobre o Compás da Competitividade, que proporcionou unha folla de ruta con áreas 
clave de intervención; e o Pacto Industrial Verde, que estableceu a folla de ruta para combinar 
descarbonización e competitividade industrial. 
 
2. ESTRUTURA 
 
O FEC organiza o seu financiamento en catro eixos temáticos, cada un dos cales concentra un 
conxunto específico de obxectivos e liñas de acción.  
 

I. Eixo “Transición limpa e descarbonización industrial” 
 
Conta con 26 210 millóns de euros asignados (excluíndo o Fondo de Innovación) e concentra 
os esforzos en apoiar a descarbonización da industria europea, promovendo a eficiencia 
enerxética, as enerxías renovables, a mobilidade sostible e a economía circular. Financiará 
proxectos de I+D+i, a implantación de tecnoloxías limpas, a modernización das infraestruturas 
enerxéticas e de transporte, e a creación de cadeas de subministración resilientes.  
 
Neste eixo inscribirase o Banco de Descarbonización Industrial (IDB), unha iniciativa que 
aspira a mobilizar ata 100 000 millóns de euros e que se nutrirá de varias fontes: o Fondo de 
Innovación, InvestEU, ingresos adicionais do réxime de comercio de emisións e 
cofinanciamento dos Estados membros, aínda que a distribución exacta entre estas fontes 
non está pechada. 

 
II. Eixo “Liderado dixital” 

 
Orientado a reforzar a soberanía tecnolóxica da UE, este eixo promove a innovación e a 
competitividade en áreas como a intelixencia artificial, a computación de alto rendemento, os 
semiconductores, a ciberseguridade e as redes de comunicación de nova xeración (6G). 
Financiará proxectos de I+D+i, o desenvolvemento de infraestruturas dixitais, a formación de 
persoal cualificado e a implantación de solucións dixitais nas empresas e na administración 
pública. A dotación prevista é de 51 493 millóns de euros. 
 
III. Eixo “Saúde, biotecnoloxía, agricultura e bioeconomía” 

 
Cunha dotación prevista de 20 393 millóns de euros, este eixo busca fortalecer a 
competitividade e a resiliencia dos sectores da saúde, a biotecnoloxía, a agricultura e a 
bioeconomía. En saúde, o obxectivo é garantir a seguridade do subministro de medicamentos 

https://twitter.com/FGaliciaEuropa
https://www.linkedin.com/company/fundaci%C3%B3n-galicia-europa/

e dispositivos médicos e mellorar a preparación para futuras crises sanitarias. Na 
biotecnoloxía, apoiarase o desenvolvemento e a produción escalable de innovacións. Na 
agricultura e bioeconomía, impulsaránse investimentos en sustentabilidade, eficiencia de 
recursos e innovación.  
 
IV. Eixo “Resiliencia e seguridade, industria de defensa e espazo” 

 
Este é o eixo con maior dotación orzamentaria (125 204 millóns de euros), o que reflicte a 
importancia estratéxica da seguridade e a defensa no contexto xeopolítico actual. Aborda a 
necesidade de reforzar a resiliencia da UE ante ameazas externas, tanto económicas como 
xeopolíticas. Inclúe o apoio á industria da defensa, a diversificación das cadeas de 
subministración de materias primas críticas e o desenvolvemento de capacidades estratéxicas 
no sector espacial. O obxectivo é fortalecer a Base Tecnolóxica e Industrial de Defensa Europea 
(EDTIB) e garantir a autonomía estratéxica da UE en sectores clave. 
 
O FEC inclúe, dentro do propio regulamento, un programa específico para actividades de 
investigación e innovación en defensa, fundamentado no artigo 182 do TFUE. A diferenza do 
modelo vixente (no que o programa específico de Horizonte Europa se adopta polo Consello 
mediante un procedemento lexislativo especial no que o Parlamento Europeo é unicamente 
consultado), a súa integración no regulamento do FEC, adoptado por procedemento 
lexislativo ordinario, implica que o Parlamento Europeo pasa a codecidir sobre o marco deste 
programa. Na práctica, o programa establece os obxectivos operativos, as regras de 
participación e as disposicións de gobernanza para as actividades de I+D+i en defensa, que 
terán unha parte específica nos programas de traballo do FEC. 
 
Este programa abrangue accións de investigación colaborativa, desenvolvemento de novos 
produtos e tecnoloxías, apoio a tecnoloxías disruptivas, accións spin-in (adaptación de 
tecnoloxías civís para aplicacións militares), apoio a IPCEI en defensa ou mellora da capacidade 
de resposta industrial e da loxística militar. 
 
3. GOBERNANZA 
 
A proposta introduce un modelo híbrido que combina a supervisión directa da Comisión 
Europea para subvencións e contratación coa delegación de instrumentos financeiros a 
socios de implementación a través do instrumento InvestEU. A arquitectura de gobernanza 
articúlase en varios niveis: 
 
 3.1. Nivel de decisión formal: o Comité do FEC  
 
O artigo 83 da proposta crea un Comité do FEC (comité de comitoloxía) que asiste á Comisión 
Europea na adopción dos programas de traballo. Este comité reunirase nunha configuración 

https://twitter.com/FGaliciaEuropa
https://www.linkedin.com/company/fundaci%C3%B3n-galicia-europa/
http://www.fundaciongaliciaeuropa.eu/


  
 

 FUNDACIÓN GALICIA EUROPA  
                                                                                 
Rue de la Loi, 38 2° - 1040 Bruxelles                 @FGaliciaEuropa   
T. +32 2 7355440                                                       in.com/fundación-galicia-europa 
bruselas@fundaciongaliciaeuropa.eu                   fundaciongaliciaeuropa.eu 
 

4 

xeral e en configuracións temáticas correspondentes ós catro eixos (transición limpa, liderado 
dixital, saúde e bioeconomía, e resiliencia, defensa e espazo). 
 
A proposta inicial da Comisión contemplaba que este comité operase mediante un 
procedemento de comitoloxía por consulta (o que na práctica limitaría a participación dos 
Estados membros a un simple papel de testemuña). Tal e como está configurado, resulta 
complicado asegurar que o establecido no Comité se traslade realmente ós programas de 
traballo (para que os Estados membros poidan influír directamente sobre prioridades 
concretas), xa que a proposta actual non establece unha obriga vinculante para a Comisión 
neste sentido.  
 
 3.2. Nivel consultivo: o Consello Estratéxico e as plataformas temáticas  
 
O artigo 14 da proposta establece un Consello Estratéxico de Partes Interesadas (Strategic 
Stakeholder Board), nomeado pola Comisión Europea, que asesorará sobre a orientación 
xeral do FEC, as tendencias de competitividade a longo prazo, os fallos de mercado e a 
identificación de carteiras estratéxicas de proxectos. O mesmo artigo (14.11) prevé a creación 
de plataformas temáticas para cada eixo, a través das cales se consultará ás partes 
interesadas na elaboración dos programas de traballo. A proposta non contempla 
explicitamente a representación rexional nestes órganos que prepararían e definirían as 
prioridades que despois alimentarían os programas de traballo. 
 
 3.3. Gobernanza financeira: o instrumento InvestEU do FEC  
 
Dentro do instrumento InvestEU do FEC, a gobernanza complétase con dous órganos 
específicos. O Comité de investimento é un comité independente que examina as propostas 
de financiamento e investimento presentadas polos socios implementadores (BEI, bancos 
nacionais de promoción, institucións financeiras internacionais). O Consello asesor do 
instrumento InvestEU, composto por un representante de cada socio implementador e un 
de cada Estado membro, asesora sobre o deseño de produtos financeiros e a dirección 
estratéxica e operativa do instrumento. As directrices de investimento, adoptadas pola 
Comisión Europea mediante actos delegados, definen as prioridades estratéxicas e os criterios 
de elixibilidade para os instrumentos financeiros. O regulamento do FEC non especifica como 
interactúan estas dúas vías de gobernanza: a de subvencións (programas de traballo por 
comitoloxía) e a financeira (directrices de investimento e comité de investimento), o que 
constitúe unha lagoa relevante se o FEC aspira a ofrecer un percorrido de investimento 
integrado desde a investigación ata o mercado. 
 
 3.4. A ferramenta de coordinación da competitividade 
 
A proposta inclúe unha “ferramenta de coordinación da competitividade”, concibida como 
instrumento para aliñar políticas e investimentos nacionais cos obxectivos do FEC. Con todo, 

https://twitter.com/FGaliciaEuropa

permanece como un instrumento de contornos indefinidos. Agárdase unha comunicación da 
Comisión Europea , pero a súa función concreta e a súa relación cos demais mecanismos de 
gobernanza non están claras. Tampouco se prevé formalmente unha dimensión rexional 
neste instrumento. 
 
4. ORZAMENTO 
 
A dotación orzamentaria indicativa do FEC é de 234 300 millóns de euros a prezos correntes 
para o período 2028-2034, divididos entre os 4 eixos temáticos e actividades transversais 
(v.g. asesoramento de proxectos, colaboración coas pemes ou acceso a financiamento). O 
artigo 4 da proposta detalla a seguinte distribución: 
 

 
EIXO / PARTIDA 

 

ORZAMENTO 
(M€) 

% FEC 

 
Actividades transversais 

 
11 000 4,7% 

 
E1 “Transición limpa e descarbonización industrial” 

 
26 210 11,2% 

 
E2 “Liderado dixital” 

 
51 493 22% 

 
E3 “Saúde, biotecnoloxía, agricultura e bioeconomía” 

 
20 393 8,7% 

 
E4 “Resiliencia e seguridade, defensa e espazo” 

 
125 204 53,4% 

 
TOTAL 

 
234 300 100% 

 
5. INSTRUMENTOS E MECANISMOS DE IMPLEMENTACIÓN 
 

O FEC quere simplificar e acelerar o acceso ó financiamento da UE, ofrecendo unha única 
porta de entrada para as solicitudes e operando baixo un único regulamento. Desexa 
abarcar todas as etapas do desenvolvemento dun proxecto mediante unha caixa de 
ferramentas (ECF Toolbox) que inclúe instrumentos variados e complementarios. 
 
 5.1. Subvencións 
 
Instrumento principal para financiar proxectos de I+D+i e desenvolvemento industrial. As 
taxas de cofinanciamento poderán variar segundo o tipo de acción e as necesidades 

https://twitter.com/FGaliciaEuropa

específicas de cada sector. Financiaranse tanto proxectos bottom-up (iniciados pola industria) 
como top-down (definidos pola UE). 
 
 5.2. Contratación pública 
 
Para a adquisición de bens, servizos e obras. A proposta contempla mecanismos de licitación 
competitiva como contratos por diferenza2 e contratos de carbono por diferenza3 para apoiar 
o investimento en descarbonización. En sectores estratéxicos como defensa e espazo 
aplicaranse criterios de seguridade específicos. 
 
 5.3. O instrumento InvestEU do FEC 
 
Constitúe o mecanismo clave para mobilizar investimentos públicos e privados significativos. 
Empregará ferramentas como préstamos, garantías, contragarantías, instrumentos do 
mercado de capitais, investimento en capital e débeda subordinada. A garantía orzamentaria 
asociada ten un importe máximo de 70 000 millóns de euros a prezos correntes, cunha taxa 
de provisión do 50%4. O regulamento establece un mínimo de 17 000 millóns de euros de 
apoio da UE a través deste instrumento, que se incrementará coas contribucións dos 
programas de traballo de cada eixo. 
 
O instrumento será implementado por unha serie de socios, incluíndo o Banco Europeo de 
Investimento (BEI), institucións financeiras internacionais e bancos nacionais de promoción 
(como o ICO no caso español). Dentro deste instrumento créase un “mecanismo de 
expansión” (Scale-up facility) orientado a financiar empresas de alto crecemento que 
desenvolvan ou apliquen tecnoloxías innovadoras. O regulamento prevé que os eixos poidan 
transferir recursos a este instrumento. 
 

 
2 Un contrato por diferenza (contract for difference, CfD) é un mecanismo polo cal unha autoridade pública 
garante a un produtor un prezo fixo polo seu produto: se o prezo de mercado é inferior, a autoridade paga a 
diferenza; se é superior, o produtor devolve a diferenza. Úsanse moito en enerxías renovables, xa que garanten 
un prezo fixo pola electricidade. 
 
3 Un contrato de carbono por diferenza (carbon contract for difference, CCfD) é unha variante específica para 
proxectos de descarbonización industrial: garántese un prezo fixo polo carbono evitado, cubrindo a diferenza 
entre o custo da tecnoloxía limpa e o prezo das emisións no mercado ETS. 
 
4 O FEC crea unha garantía orzamentaria para o instrumento InvestEU cun valor máximo de 70 000 millóns de 
euros, a cal serve para que os socios implementadores (BEI, bancos nacionais, etc.) poidan prestar cartos ou 
investir en proxectos con maior risco, sabendo que se hai falta de pagamento a UE responde. Pero a UE non 
reserva os 70 000 millóns enteiros en efectivo: pon en provisión o 50%, é dicir, 35 000 millóns. Esta é a cantidade 
que realmente se compromete do orzamento do FEC. Os outros 35 000 millóns son un pasivo continxente: só se 
empregarían se houbese unha falta de pagamento masiva. Constitúa, polo tanto, un mecanismo de 
apalancamento: con 35 000 millóns de orzamento real, mobilízanse 70 000 millóns en garantías, que á súa vez 
deberían mobilizar moitos máis millóns en investimento privado. 

 5.4. Instrumentos de política industrial 
 
A proposta inclúe instrumentos que supoñen derrogacións significativas do Regulamento 
Financeiro da UE (2024/2509), que establece as regras xerais de xestión do orzamento 
comunitario (v.g. posibilidades como outorgar financiamento antes de que o beneficiario 
presente a documentación completa, ou financiar retroactivamente accións xa iniciadas). 
Estes mecanismos xustifícanse por razóns de urxencia, pero apártanse radicalmente dos 
procedementos habituais e carecen de precedentes. 
 
 5.5. Asesoramento e apoio transversal 
 
O FEC proporcionará asesoramento centralizado de proxectos ó longo de todo o ciclo de 
investimento, integrando e ampliando o actual Centro de Asesoramento InvestEU. Tamén se 
creará a Rede da UE para as empresas (EU for Business Network), baseada na Enterprise 
Europe Network (EEN) e na Plataforma Europea de Colaboración de Clústeres, que simplificará 
e racionalizará os servizos dispoñibles para as pemes. 
 

 5.6. Articulación de cadeas de valor 
 
A proposta prevé un instrumento específico de coordinación de política industrial orientado a 
reforzar a integración das cadeas de valor europeas no mercado único (Single Market Value 
Chain Accelerator). Trátase dunha ferramenta non financeira que ten por obxecto identificar 
elos débiles nas cadeas de subministración, conectar provedores e fabricantes de distintos 
Estados membros e fortalecer os vínculos empresariais transfronteirizos. Este instrumento 
complementa as subvencións e os instrumentos financeiros ofrecendo unha dimensión de 
articulación industrial que o FEC pretende incorporar como parte da súa lóxica de percorrido 
integrado de investimento. 
 
6. O SELO DE COMPETITIVIDADE 
 
Distintivo deseñado para identificar e promover proxectos de alta calidade que contribúan ós 
obxectivos do fondo. A diferenza do Selo de Excelencia de Horizonte Europa, que se outorga 
exclusivamente a proxectos non financiados por restricións orzamentarias, o Selo de 
Competitividade, tal e como fai o Selo de Soberanía (Selo STEP), poderá concederse tanto a 
proxectos que recibiron financiamento como ós que non, facilitando en ambos casos o 
acceso a fontes de financiamento adicionais. Certos proxectos estratéxicos recibirán 
automaticamente este Selo, incluídos os aprobados no marco da Lei de Materias Primas 
Críticas (CRMA), a Lei sobre a Industria de Cero Emisións Netas (NZIA) e a Lei de Medicamentos 
Esenciais (CMA). 
 
 

https://twitter.com/FGaliciaEuropa

7. PROXECTOS IMPORTANTES DE INTERESE COMÚN EUROPEO (IPCEI) 
 
Os IPCEI son proxectos de gran envergadura que implican a colaboración de empresas, 
institucións de investigación e Estados membros para desenvolver tecnoloxías e capacidades 
innovadoras en sectores estratéxicos. No marco do FEC, os IPCEI non se integran no fondo 
senón que seguen constituíndo instrumentos da política industrial compatibles co marco 
europeo de axudas estatais. O FEC poderá apoiar proxectos específicos dentro dun IPCEI e 
proxectos que se deriven dos resultados obtidos nun IPCEI previo, sempre condicionado ó 
cofinanciamento nacional. 
 
8. APOIO ÁS PEMES 
 
Enúncianse varios mecanismos orientados ó apoio das pemes: procedementos simplificados, 
unha rede de apoio empresarial (Rede da UE para as empresas), asesoramento centralizado 
de proxectos, un portal único de acceso ó financiamento e mencións a accións específicas en 
sectores estratéxicos. Con todo, o regulamento non concreta estas intencións con 
instrumentos vinculantes: non fixa porcentaxes mínimas de orzamento reservadas a pemes, 
non define criterios de selección diferenciados nin fraccións reservadas por eixo, e remite a 
práctica totalidade do detalle ós futuros programas de traballo.  
 
9. COORDINACIÓN CON OUTROS PROGRAMAS 
 

 9.1. Horizonte Europa 
 

Horizonte Europa mantense como programa independente cun orzamento de 175 000 millóns 
de euros, pero o seu Piar 2 (investigación colaborativa, con 80 000 millóns) intégrase 
financeiramente no FEC. A articulación materialízase de varias maneiras: coherencia dos 
programas de traballo, coordinación de prioridades políticas e contribución do FEC ás 
asociacións europeas (partnerships) establecidas en Horizonte Europa. 
 

9.2. Plans Nacionais e Rexionais de Asociación 
 
Os Plans Nacionais e Rexionais de Asociación (NRPP) constitúen o principal mecanismo de 
xestión compartida do futuro MFP. Trátase dun plan único por Estado membro que agrupa 
fondos antes xestionados en instrumentos separados (política de cohesión, PAC, pesca, entre 
outros), cun orzamento total estimado de 865 000 millóns de euros. Mentres o FEC é 
(principalmente) un instrumento de xestión directa da Comisión Europea, os NRPP son 
instrumentos de xestión compartida cos Estados membros. 
 
O regulamento do FEC prevé que os proxectos que obteñan o Selo de Competitividade 
poidan acceder con máis facilidade ó financiamento dos NRPP, e que sexa posible acumular 
fondos do FEC con recursos dos plans para un mesmo proxecto. A articulación entre ambos 

https://twitter.com/FGaliciaEuropa

instrumentos é un dos aspectos menos desenvolvidos da proposta, xa que non ofrece un 
esquema operativo claro.  
 

9.3. Outros fondos 
 
O FEC porase en marcha en sinerxía con outros fondos da UE, incluíndo o Fondo de Innovación, 
o Programa do Mercado Único e o futuro Fondo Europa Global, especialmente relevante para 
proxectos con dimensión internacional que garantan fontes de subministración diversificadas. 
 
10. PROGRAMAS DE TRABALLO 
 

O FEC implementarase a través de programas de traballo anuais ou plurianuais, adoptados 
pola Comisión Europea mediante actos de execución. Estes programas definirán as accións 
específicas que se financiarán, o orzamento asignado, os criterios de elixibilidade e 
adxudicación, e as regras específicas para accións que abarquen varios obxectivos. Os 
programas integrarán unha parte específica e dedicada ás actividades de investigación e 
innovación colaborativas, asegurando a coherencia coas actividades de Competitividade e 
Sociedade apoiadas baixo Horizonte Europa. 
 
11. ACUMULACIÓN DE FONDOS E AXUDAS ESTATAIS  
 
Unha das novidades máis relevantes do FEC é a posibilidade de acumular financiamento de 
distintos instrumentos da UE para un mesmo proxecto. O artigo 6 da proposta permite 
combinar recursos do FEC, de Horizonte Europa, dos plans nacionais e rexionais e doutros 
instrumentos, coa única condición de que non se financie o mesmo custo. Con todo, o 
regulamento non establece un límite máximo de intensidade de financiamento público 
agregado. Isto, en teoría abriría a porta a cubrir a práctica totalidade dun proxecto con 
fondos europeos por vías distintas, aínda que non existe aínda unha articulación concreta de 
como operaría esta acumulación na práctica. 
 
En materia de axudas de Estado, esta posibilidade xera unha complexidade considerable. Os 
fondos xestionados directamente pola Comisión Europea (como os do FEC) non teñen a 
consideración de fondos estatais e, por tanto, non están suxeitos ás normas de axudas de 
Estado. Con todo, cando un mesmo proxecto combine financiamento do FEC con recursos dos 
plans nacionais e rexionais, a parte cofinanciada con fondos nacionais si debería estar suxeita 
a esas normas. A redacción actual do regulamento non resolve preguntas fundamentais: os 
fondos canalizados a través do plan nacional e rexional, teñen a consideración de fondos 
europeos ou de fondos nacionais a efectos de axudas estatais? Que réxime se lles aplica 
exactamente? Como se calcula a intensidade de axuda cando se acumulan distintas fontes? 
Estas cuestións foron trasladadas á Comisión Europea, que aínda non ofreceu unha resposta 
clara. 

12. ESTADO DAS NEGOCIACIÓNS 
 
 12.1. Consello da UE 
 
A negociación no Consello avanzou de forma desigual. Durante a presidencia danesa (xullo–
decembro de 2025) impulsáronse múltiples reunións e identificáronse con claridade os 
problemas da proposta, pero os cambios substanciais foron limitados. O maior avance foi o 
cambio no procedemento de comitoloxía impulsado por España (pasouse do procedemento 
de consulta ó de exame). No eixo dixital houbo un traballo construtivo de desenvolvemento 
do texto, pero o conxunto da negociación evolucionou de forma errática. 
 
Unha dificultade estrutural é a fragmentación do texto: parte dos artigos negóciase no grupo 
de competitividade e outra parte queda para o grupo horizontal do MFP, sen que avancen 
de forma coordinada. A presidencia chipriota (xaneiro-xuño de 2026) fragmentou aínda máis 
o documento (catro versións parciais) e aspira a presentar un texto de compromiso en xuño, 
obxectivo que se considera moi complicado mentres non se abra o debate sobre gobernanza 
e sobre a parte reservada ó marco financeiro. A nivel técnico, a coordinación interna dos 
Estados membros é particularmente complexa, dado que o FEC afecta a numerosos 
ministerios. 
 
 12.2. Parlamento Europeo  
 
No Parlamento Europeo, os traballos están máis atrasados. A Comisión de Industria, 
Investigación e Enerxía (ITRE) é responsable do expediente, con Christian Ehler (EPP, Alemaña) 
e Dan Nica (S&D, Romanía) como correlatores. Estes foron nomeados a comezos de 
novembro. ITRE celebrou unha audiencia pública sobre o FEC o 25 de febreiro de 2026, e varias 
comisións de opinión (CONT, ENVI) están a examinar os seus ditames. O calendario 
parlamentario prevé a presentación do borrador de informe de ITRE en abril de 2026, cunha 
votación en comisión en setembro e en sesión plenaria en outubro. 
 
O Parlamento, previsiblemente, apoiará o “steering mechanism”5 como vía para reforzar a súa 
participación na gobernanza, e xa mostrou interese en opinar sobre os plans nacionais e 
rexionais, algo que o Consello ve con receo.  
 

 
5 No marco do grupo de traballo horizontal do MFP, a Comisión Europea propuxo un “steering mechanism” polo 

cal o Parlamento e o Consello poden comunicar anualmente as súas prioridades estratéxicas antes da elaboración 
do proxecto de orzamento (o argumento é que a autoridade orzamentaria é compartida entre Parlamento e 
Consello). Con todo, este mecanismo introduce un compoñente político nun comité orzamentario que 
historicamente funcionou de forma técnica, e existe un risco real de que a súa contribución sexa tan xenérica 
que resulte puramente decorativa. 
 

https://twitter.com/FGaliciaEuropa

12.3. Comité Europeo das Rexións 
 

O Comité Europeo das Rexións (CdR) aprobou o seu ditame sobre o Fondo Europeo de 
Competitividade (relator: Pehr Granfalk, SE/EPP) na sesión plenaria do 4 e 5 de marzo de 2026, 
tras a súa aprobación por unanimidade na Comisión de Política Económica (ECON) o 27 de 
xaneiro. O ditame, que constitúe unha consulta obrigatoria en virtude do artigo 307 do TFUE, 
propón 29 emendas ó articulado da proposta e un conxunto amplo de recomendacións 
políticas.  
 
O fío condutor do ditame é o concepto de “innovación de base local” (place-based 
innovation), que o CdR introduce como definición formal no articulado do regulamento Esta 
innovación, nun contexto local e rexional, ten por obxecto impulsar o crecemento económico, 
mellorar a calidade de vida e contribuír ó desenvolvemento sostible, albergando ó mesmo 
tempo un alto potencial para contribuír ás axendas de competitividade e innovación da UE.  
 
O concepto é transversal ó ditame: aparece tamén como parte dos obxectivos xerais do FEC, 
como criterio de adxudicación nos programas de traballo e nunha recomendación política 
específica que propón un artigo dedicado. A idea de fondo é que a innovación que alimenta 
a competitividade non xorde só de grandes centros industriais senón tamén de ecosistemas 
rexionais con dinámicas propias, e que o FEC debe recoñecelo explicitamente en vez de 
operar cunha lóxica na que as prioridades se definen exclusivamente desde as institucións 
comunitarias sen atender ás dinámicas territoriais. 
 
Entre as recomendacións máis relevantes, o CdR solicita que: 
 

▪ O programa LIFE continúe como programa independente cun regulamento específico. 
 

▪ Se creen plataformas de asociación do FEC entre Estados membros e rexións para 
integrar a dimensión territorial na gobernanza do obxectivo sanitario do FEC.  
 

▪ Propón a inclusión do principio de «non causar un prexuízo significativo á cohesión», 
con avaliacións de impacto territorial ex ante para os programas de traballo. 
 

▪ Reclama a inclusión de medidas específicas de transición xusta para as rexións máis 
afectadas pola transición climática. 
 

▪ Pide que o CdR sexa convidado como observador nas configuracións do Comité do 
FEC. 
 

▪ Solicita a participación rexional no Consello Estratéxico de Partes Interesadas e nos 
procesos de elaboración dos programas de traballo.  

https://twitter.com/FGaliciaEuropa

▪ Se implique ós entes locais e rexionais na ferramenta de articulación das cadeas de 

valor, apoiándose en alianzas rexionais industriais existentes como a Alianza Europea 
de Rexións de Semiconductores, a Alianza de Rexións con Industria de Automoción 
(ARA) ou a Rede Europea de Rexións Químicas.  

 
O ditame recolle de forma substancial as contribucións achegadas pola Fundación Galicia 
Europa (FGE) na consulta ás partes interesadas do CdR (decembro de 2025). A FGE incidiu: 
 

▪ Na necesidade de representación rexional formal no Consello Estratéxico de Partes 
Interesadas. 
 

▪ Na participación das axencias rexionais nas plataformas temáticas. 
 

▪ Na inclusión de indicadores territoriais (cobertura territorial, taxas de participación 
rexional, redución da fenda de innovación) e na necesidade de que as rexións sexan 
consultadas na súa definición.  
 

▪ No fortalecemento da voz rexional nos comités de programa.  
 

▪ Na petición de que LIFE continúe como programa independente. Tamén advertiu dos 
riscos da absorción do programa “UEproSaúde”. 

 
 
13. MÁIS INFORMACIÓN 
 

▪ Proposta de Regulamento polo que se establece o Fondo Europeo de 
Competitividade (FEC) 
 

▪ Proposta de Regulamento polo que se establece Horizonte Europa, o programa 
marco de Investigación e Innovación para o período 2028-2034 
 

▪ Páxina web da Comisión Europea sobre o próximo MFP 
 

https://twitter.com/FGaliciaEuropa

https://commission.europa.eu/strategy-and-policy/eu-budget/long-term-eu-budget/eu-budget-2028-2034_en?prefLang=es

